
bisa dibilang pertoeloengan jang sasoenggoenja berfaedah.

Tjanna : — Kaloe begitoe, boekankah lebih baek toeankoe siarken sadja sekarang itoe peladjaran jang memberi pengartian dan penerangan ? Patik poen ingin aken dapetken itoe, toeankoe ! (menjembah).

Siddhartha (tersenjoem) : — Tapi, Tjanna, boeat sekarang akoe tida bisa memberi peladjaran apa-apa, sebab akoe sendiri poen masih merampa-rimpi dalem kagelapan. Djikaloe akoe memberi pengadjaran sekarang, itoe pakerdja'an pasti aken gagal, seperti saorang boeta hendak toentoen kawan-kawannja jang pitjak. Maka itoe akoe moesti pesgi bikin perdjalanan ka tempat-tempat jang djaoe, aken mentjari goeroe-goeroe jang pande, achli-achli pemikir jang bidjaksana,orang-orang pertapa'an jang soetji, aken beladjar dan minta katerangan tentang soeal-soeal kahidoepan jang soelit, soepaja pengartiankoe sendiri bisa bertambah, bisa dapetken penerangan. Kapan soedah begitoe, baroelah akoe kombali ka ini negri aken menjiarken itoe Dharma, itoe Kabeneran, pada sekalian manoesia.

Tjanna : — Kapan begitoe, toeankoe moesti hidoep dan berlakoe sabagi satoe pendita, boekan sabagi satoe poetra radja.

Siddhartha : — Ja, akoe hendak lepasken akoe poenja hak sabagi achli waris dari ini karadja'an.

Tjanna (terkedjoet dan tepok-tepok dadanja sendiri) : — Helaas, toeankoe jang tertjinta ! Kaloe begitoe, apakah tida bener katerangannja itoe achli-achli noedjoem jang meramalken toeankoe bakal memerentah atas banjak negri-negri besar dalem doenia dan bakal djadi radja dari sekalian radja ? Mengapatah toeankoe bikin terlépas ini doenia, jang penoeh kakaja'an, dari toeankoe poenja genggeman, dan aken gantinja

